
KA ƉE MAWU DZI

 Ke Nuxexlẽa yi dzi ale:
Eye Eliya Tisbitɔ, si tso…Gilead nɔlawo dome, gblɔ na Axab

bena, Meta YEHOWA Israel ƒe Mawu, amesi ŋku me mele tsitre
ɖo la ƒe agbe, zamu kple tsi madza le ƒe etɔ̃ siawo me o, negbe
nye koe agblɔe hafi.
Eye YEHOWA ƒe gbe va egbɔ, bena,
Dzo le afisia, eye natrɔ ayi ɣedzeƒe gome, aɖaɣla ɖokuiwò ɖe

Krit-tɔʋu,—Krit, (Ye medi be magblɔ) si dze ŋgɔ Yordan la to.
Eye ava me be, nano tɔʋu la me tsi; eye mede se na akpaviawo

be, woanyi wò le afima…
Tete wòyi ɖawɔ abe alesi YEHOWA gblɔ ene: eyi ɖanɔ Krit-tɔʋu,

si dze ŋgɔ Yordan la to.
Akpaviawo tsɔa abolo kple lã vanae nɛ le ŋdi, eye wotsɔa

abolo kple lã vanae nɛ le fiẽ; eye wònɔa tɔʋu la me tsi.
Ke le ŋkekea ɖewo megbe la, tɔʋu la mie, elabena tsia ɖeke

megale dzadzam le anyigba dzi o.
Tete YEHOWA ƒe gbe va egbɔ, bena,
Tsitre, nayi Zarpat, si nye Zidontɔwo tɔ, eye natsi afima: kpɔ

ɖa, mede se na ahosia ɖe le afima be wòanyi wò.
Eye wòdze mɔ heyi Zarpat. Esi wòva dua ƒe agbo nu la, kpɔ ɖa,

ahosia ɖe le afima le nake fɔm: eye wòyɔe, gblɔ bena, Taflatse,
ku tsi ɖe nane me vɛ nam, mano.
Esi wòyina eku ge la, eyɔe ɖa, gblɔ bena, Taflatse, di abolo

kakɛa ɖe, ɖe asi vɛ nam.
Eɖo ŋu bena, Meta YEHOWA wò Mawu ƒe agbe, ne aboloa ɖe le

asinye fĩ, negbe wɔ asiʋlo ɖeka koe le ze me, kple ami via ɖe le
goe me: eye, kpɔ ɖa, meva nake wuwlui fɔ ge, be mayi aɖaɖae,
ne mía kple vinye ŋutsu míaɖu, hafi míaku.
Tete Eliya ɖo ŋu nɛ bena, Megavɔ̃ o; yi nawɔ abe alesi negblɔ

ene: ke tsɔ ɖe tɔ tatali via ɖe nam gbɔ, eye natsɔe vɛ nam, emegbe
hafi nawɔ mia kple…viwò tɔ.
Elabena ale YEHOWA Israel ƒe Mawu la gblɔ esi, Wɔze la maɖi

gbɔlo o, eye ami si le goea me la mavɔ o, vaseɖe esime Yehowa
nana tsi nagadza ɖe anyigba dzi.

Eye wòyi eƒe me ɖawɔ abe alesi Eliya gblɔ ene: eye wòa, kplii,
kpakple viaŋutsu wɔɖui eteƒe didi.
Wɔze la meɖi gbɔlo o, eye ami si le goea me la mevɔ o, le

YEHOWA ƒe nya si wògblɔ to Eliya dzi la nu.
Hena ŋdi sia ƒe mawunya la, hafi mayi ƒu godo la, metia tanyaa

ɖe, esi nye esi: Ka Ɖe Mawu Dzi.
2 Ke azɔ la, Aƒetɔ, yra Wò Nya la esime Wòle go dom, eye Gbɔgbɔ
Kɔkɔe nalé míaƒe anyasã kple susuwo, eye wòadzra mí ɖo na Eƒe
amesasrakpɔ, abe alesi míebia Eyama be wòava la ene. Elabena
míeva Aƒetɔ ƒe aƒe me be woakpɔ mí o, alo be míakpɔ nu o, ke boŋ
be míasrɔ̃ nu tso Gbɔwò, eye be míanya nu tso Wò dzɔdzɔme, kple
Wò mɔ, kpakple Wò tameɖoɖo ŋuti, ale míate ŋu asu te akpe akɔ
kple agbe me kuxiwo, kpakple kakaɖedzi blibo, elabena míeka ɖe
Mawu dzi. Na esia nava me dzro, Aƒetɔ. Le Yesu ƒe Ŋkɔa me míebiae
le. Amen.
3 Ɖewohĩ anye ŋdɔ sesẽa ɖe. Dzodzo kple ʋuʋudedi li eteƒe mekɔ
o, eye amewo le mɔ dzi, dɔ le wuwum, eye anyigba xɔ dzo kaka
yina fiafiã ge. Esiawo katã nye woƒe nuvɔ̃ kple agbe gbegblẽ nɔnɔ
ƒe ɖeɖefia.
4 Mikpɔea, Axab nɔ fia ɖum le—le Israel, alo ɖe Israel dzi, le
yemaɣi, ke eyae nye Israel fiawo ƒe vɔɖ̃itɔ kekeake. Fiaa ɖeke medo
ŋgɔ si sɔ kple Axab le vɔɖ̃inyenye me o, elabena, togbɔ be, wofia nui
eye wònyae nyuie hã la, medzudzɔ nusi medze Mawu ŋu o la wɔwɔ le
eƒe nuwɔnawo katã me o. Togbɔ be etri akɔ le aʋanyawo me, eye dukɔ
la kpɔ dzidzedze geɖe, le eƒe fiaɖuɣi hã, gake, màte ŋu agbe Mawu
ŋu dzedze evɔ akpɔ mɔ be yeayi dzi nyuie eteƒe nadidi o.
5 Eye gawu, le eƒe srɔɖ̃eɖe me la, esime wòaɖe srɔ̃ le eƒe dukɔ la
dome teƒe la, eyi ɖaɖe nuvɔw̃ɔla, trɔs̃ubɔla, legbawo ƒe subɔsubɔ. Eɖe
Izebel. Ke eya menye xɔsetɔ o.
6 Evɔ la mele be xɔsetɔ naɖe dzimaxɔsetɔ kpɔ gbeɖe o, le
nudzɔdzɔa ɖeke me o. Xɔsetɔwo kokoko wòle be woaɖe.
7 Ke Axab wɔ nu vɔɖ̃i sia. Eye ɖikekea ɖeke mele me be Izebel nye
nyɔnu dzetugbe o. Eye eƒe nu lé dzi nɛ le eƒe nyonyo ta, ke menye
nusi wònye ta o. Ema mee, ame gedewo wɔa vodada ma ke le vaseɖe
egbegbe.
8 Ale wòhe trɔs̃ubɔsubɔ va amewo dome, le dukɔa me nye esi. Eye
dukɔ la, nunɔla, siwo nye woƒe osɔfowo la, ame hahoa ƒe nuɖoɖo sia
kplɔwo ɖe nu.
9 Eye nusia tututue nye miaƒe dukɔ la ƒe nɔnɔme egbe, Ame haho
la ƒe nuɖoɖo kplɔ mí ɖe nu. Ɖikeke mele eme be nunɔlawo susui be

enyo, nenye be woƒe dziɖuɖua nya da asi ɖe edzi ko. Gake nyemetsɔ
le me na nusi dziɖuɖua da asi ɖo o, ele be wòanye nusi dzie Mawu da
asi ɖo. Ke amewo buna be eme anyo ne yewo nenye be wotre tsotso
ɖe xexeame ƒe nanewo ŋu.
10 Eye amea ɖe ate ŋu abiam be magagblɔ nusi megblɔ fifi laa,
bena esɔ kple egbe ƒe nɔnɔme la kloe. Dewohĩ míabu be míenye
trɔs̃ubɔlawo o, gake la míenyee. Eye dziɖuɖua de megbe na esia.
Amewo nye trɔs̃ubɔlawo egbe, elabena wo—wosubɔa trɔw̃o. Wo
dome amea ɖewo subɔa fefewɔla gãwo, abe trɔ̃ ene. Amea ɖewo
subɔa ga, abe legba ene. Eye amea ɖewo subɔ televizin fefewɔla
gãwo, abe legbawo ene. Gake nusianu si miatsɔ ɖo ŋgɔ na Mawu la
enye legba, esia ate ŋu anye nusianu si mielɔ̃ la faa.
11 Satana ŋutɔ hã, si nye míaƒe futɔ gãtɔ la, edze aye ale gbegbe,
be ɣea ɖewo ɣi la, etsɔna, hame ɖoa ŋgɔ na Mawu. Hame gãa ɖe ate
ŋu anɔ asiwò. Ate ŋu anye xɔtutu gã, alo ate ŋu anye kɔmahatsɔŋkɔ
gãa ɖe. Eye, zi ɖeka ake la, ate ŋu anye ƒuƒoƒe gãa ɖe, gake migana
naneke nava do ŋgɔ na Mawu, le miaƒe dzi me o. Nusianu si va do
ŋgɔ na Mawu la, enye legba.
12 Eye nenem mewo nya be yewomele gbɔgbɔ me abe alesi wole
tsã, le fia bubuwo ƒe fiaɖuɖu te ene o. Eye wosusu be, le esi yewonye
subɔsubɔ dukɔ ta, nusianu ayi dzi nyuie. Ke mɔ sia dzie míawo hã
míeto va ɖo teƒe ma.
13 Ɣletia ɖewo va yi la menɔ dze ɖom kple xɔñye veviea ɖe. Eye
wògblɔ be, “Nɔviŋutsu Branham, mexɔse be ele fe dem Amerika sesĩe
akpa.” Egblɔ be, “Ɣesiaɣi ko èle wówóm ɖe dukɔ sia ƒe nuvɔ,̃ kple
alesi Mawu ava he to nɛ la ta.”
14 Meɖo ŋu nɛ be, “Ele be wòawɔe nenema, hafi ko wòle dzɔdzɔe.”

Egblɔ be, “Gake, Nɔviŋutsu Branham, èŋlɔ̃ be be Ŋɔŋlɔwo dzie
wotu dukɔ sia ɖo. Eye mía tɔgbuiwo va afisia, eye Mawue tsɔ
domenyinu sia na mí. Eye míenye subɔsubɔ dukɔ.”
15 Megblɔ be, “Esia katã la, nyateƒee. Eye amea deke menya
alesi gbegbe mekpɔa ŋudzedze le dukɔ sia ŋue o! Gake, kpɔ ɖa,
nɔvinyeŋutsu, Mawu tia Israel hã, eye Wòdɔ nyagblɔɖilawo kple ame
gãwo ɖee. Gake Mawu mate ŋu ado dzi atsɔ nuvɔ̃ o. Ena be Israel ŋẽ
nuku sia nuku si wòƒã la. Ke ne Ena be Israel ŋẽ nusi woƒã la, ekema
Ana be míawo hã míaŋẽ nusi míeƒã la. Mèkpɔa ame ŋku me o.”
16 Eye míeva ɖo afiaɖe si míele bubum bena esi míedzudzɔ ɖe nusi
mía tɔgbuiwo, alo nusi míaƒe hamewo ƒe gɔmeɖola gãwo wɔ, vɔsa gã
si wòwɔ na Mawu ta la, ke enye nusi le eteƒe eye míekpɔ ŋudzedze
le eŋu, gake míate ŋu aɖe ɖeɖekpɔkpɔ atso nusi woawo wɔ la me o!
Ɖeɖekpɔkpɔ nye ametɔametɔ ƒe nya le ame ŋutɔ kple Mawu dome.

Menye kple míaƒe dukɔ o, míaƒe hame o, ke boŋ míawo ŋutɔ le Mawu
ŋku me, míaɖo nya la ŋu.
17 Eva ɖo teƒea ɖe le míaƒe dukɔa me, ʋuu keke ɖo gbɔgbɔme mewo
siwo le mía si la hã dome, heyi ɖe ŋutsu kple nyɔnu gbɔgbɔme mewo
gbɔ, eye nakpɔe bena le woƒe dzi me la nane le wo hiãm.
18 Míeto me va yi, le kwasiɖa ʋee siawo me, menɔ nusiawo ƒomevi
me tom, eye mekpɔ bena amesiwo mebuna be wonye ŋkuiawo
ŋutɔŋutɔ hã, mekpɔ be wotea gbe ɖe ɣeyiɣi me nuwo dzi, anɔ yiyim
anɔ gbɔgblɔm be, “Mawu nam esi kple esi gãtɔ wu. Mawu nam…”
Ame blem miele.
19 Nunɔmesi gãwo menɔa anyi ɖe Mawu ƒe lɔlɔñu dzi ɣesiaɣi o.
Mawu nana be tsi dzana na ame dzɔdzɔewo kple ame madzɔmadzɔwo
siaa. Gake nusi hiã xexeame egbe la menye xɔse amebebletɔ o, adze
agbagba able ɖokuiwò ade nane me gake ayɔe be gbɔgbɔmenu.
20 Ɣea ɖewo ɣi la xɔse awɔ nukunu gãwo, ke hã la metso dzi si
le gbɔgbɔme la me o. Ɖe mía Aƒetɔ megblɔe oa? “Ame geɖewo ava
Gbɔnye, le ŋkeke ma dzi, agblɔ bena, ‘Ɖe nyemewɔ esi kple ekemɛ,
le Wò Ŋkɔ me oa?’ Eye Maʋu eme na wo agblɔ bena, ‘Mite ɖa le
Gbɔnye, mi numadzɔmadzɔ wɔlawo.’” Nukae nye numadzɔmadzɔ?
Yenye nane si ènya wɔwɔ nyuie evɔ mewɔe o. “Nyemenya mi kpɔ o,”
Nenema wòagblɔ. Eye míele agbe le ŋkeke ma me.
21 Nusi hiã mí egbe la menye nunɔamesiwo ƒe agbɔsɔsɔ o. Eya ya
le mía si vɔ. Míehiã hame siwo keke ta wu o. Míehiã ƒuƒoƒe siwo
keke ta wu o. Míehiã ame geɖe wu le radio kple televizin dzi o.
Nusiawo ƒe geɖe fũ mehiã mí o. Gake nusi míehiã egbe, hafi lanye
gbɔgbɔmemewo la, enye ame siwo abɔbɔ woɖokui le Mawu ŋku me,
ne peni mele wo si o hã, eye woado gbe ɖa ʋuu gbɔgbɔ si le wo me la
nakpɔ kɔɖiɖi le Mawu ƒe dɔmenyonyo me, eye nyɔnyɔ̃ nadzɔ le woƒe
dzime ɖaa ke, si atrɔ woƒe nɔnɔme kple yaƒoƒo si me wole agbe le.
22 Ate ŋu anye be afɔkpa mele afɔ na wo o, ate ŋu anye be èle awu
vuvu me, Gake nane anɔ wò dzi me si anɔ Mawu ƒe ha viviwo dzim.
Ne mekpɔ esia la anyo nam wu xexeame katã ƒe ga.
23 Eyata míate ŋu agblɔ be kodzogbenuwoe nye Mawu ƒe yayra ƒe
dzesi le ɣesiaɣi o. Dawid gblɔ nya ma na Aƒetɔ, bena yekpɔ ame vɔɖ̃i
keke ta eƒe…abe ati gãa ɖe le tɔʋu to ene. Ke Mawu biae be, “Ɖe èle
ŋku ɖe eƒe nuwuwu ŋua?” Meka avɔ nyuie siwo míetana o, nuka kee
míeduna o la, menye numawoe yina ɖe Mawu ƒe Ŋku me o. Ŋutilã
sia si me míele agbe le la, anyunyɔ,̃ meka alesi wolé be nɛ la o. Ke
boŋ luʋɔ si le ame me lae; nɔnɔme si me gbɔgbɔ ma le lae gena ɖe
Mawu ƒe Ŋku me.

24 Gake míetsɔa nuwo hodzoe. Míebuna be le esia ɖeɖe be míenye
dukɔ ta…Nenema ke Axab kple Israel blibo la hã bui, le ŋkeke ma
me, wotsɔ nuwo hodzoe ko, bena nusianu nyo. Woƒe nunɔlawo kple
mawunyagblɔlawo dze agbagba gblɔ na wo be, “Nusianu nyo. Nu
ɖesiaɖe ko la enyo.” Gake ame ɖekaa ɖe nɔ anyi, do ɣli tsitre ɖe nu
gbegblẽ ŋuti, elabena amesia nya bena Mawu si le kɔkɔe la mate ŋu
akpɔ ŋudzedze le alesi subɔsubɔ makɔmakɔ egbegbetɔa le nu wɔmi
la ŋuti o.
25 Nenema ke Dziƒo Mawu la gale egbe. Le míaƒe agbagbadzedzewo
katã me kple nu gã siwo míele agbagba dzem be míawɔ me hã, Mawu
makpɔ ŋudzedze nyui akpɔ o ne menye le agbe si ŋuti kɔ le Eŋku
me la ŋu o.
26 Míate ŋu atu sukuwo, kple subɔsubɔ ƒewo, kpakple agbadɔwo.
Ɖoɖowɔhawo ate ŋu anɔ mía si. Míate ŋu awɔ nu gãwo, evɔ gake la
Mawu makpɔ ŋudzedze o vaseɖe esime amegbetɔ ƒe luʋɔ ŋuti nakɔ le
Mawu ƒe vɔsamlekpui dzi, eye woɖoe anyi hena Mawu ƒe dɔwɔwɔwo
o. Ke màgakpɔ esia tɔgbe o.
27 Míakpɔ bena míaƒe gbedodoɖa takpekpewo gbɔdzɔ ale gbegbe,
minuti ɖeka pɛ ƒe gbedodoɖa ko, ati kpo adze aba dzi. Miekpɔ bena zi
ɖeka alo zi eve ko míewɔnɛ gbeɖeka. Le ema me la, mí katã míenye
fɔɖ̃ilawo. Míaƒe dukɔa, le agbenyuinɔnɔ gome la, enyunyɔ.̃ Míekpɔ
Billy Grahamwo kple Oral Robertwo wole afisiafi. Gake vaseɖe esime
tsikɔwuame nava America ƒe dzi me, be yeagbugbɔe ava Mawu
gbagbee la gbɔ ake, ava numetoto gbagbe la gbɔ, ava Mawu gbagbe
dzixɔse makumaku la gbɔ la, ke ɖeko míetsɔ ta le nu ƒom be ahɔhɔ,̃
abe alesi wogblɔnɛ ene la, nado.
28 Míate ŋu aƒo nu ado akɔta ɖe dzi gledzee, atrɔ kɔla ɖe megbe, anɔ
zɔzɔm le mɔ dzi, eye míadi be woayɔ mí be “Dɔkta” alo “Bubutɔ.”
Míate ŋu akplɔ hame gãtɔ wu le dukɔa me, eye míate ŋu anye
mawuvɔl̃awo alesi míate ŋui, be amea ɖeke matɔ asi naneke dzi le
míaƒe agbe me o. Gake vaseɖe esime luʋɔ si le mía me la naxɔ dzo na
Mawu la, vaseɖe nane si le ememe afima, nadi Eyama vevie ko! “Alesi
zinɔ ƒe veme ƒuna ɖe tɔʋu ŋu la, nenema nye luʋɔ ƒe veme ƒu ɖe Ŋuwò,
Oo, Mawu.” Vaseɖe esime míaɖo numetoto ma ƒomevi gbɔ ko!
29 Ekema la, kɔmunism, kple bubuawo la, woakeke ta abe alesi wole
ewɔm ene, eye ƒuƒoƒo si katã wɔm míele la matɔe te kpɔ gbeɖe o.
Wogblɔe ɖi be ava. Gake Mawu le Eƒe Hame la yɔm.
30 Aleke wòanye be nyɔnu sue sia to Eliya ƒe ʋe mee! Elabena, zi
geɖe la wò nuwɔnae afia nusi nènye. Eye, zi ɖeka ake la, wotiae be
wòanyi Mawu ƒe nyagblɔɖila. Miɖo ŋku edzi be, etso Dukɔwo dome,
menye Yuɖatɔ o.

31 Eye anyigba xɔ dzo ŋutɔ. Ke ɖikekea ɖeke mele eme be nyɔnu
sue sia, si to ʋe ma me la, le tsitre na xɔsetɔ o…Elabena míekpɔ bena
Mawu mate ŋu ayɔe, ne ɖe menye amesi dze be wòanyi Mawu ƒe
nyagblɔɖila o. Elabena Eyama mate ŋu adɔ Eƒe nyagblɔɖila ɖe aƒea
ɖe si medze o la me o.
32 Menye eya ƒe tiatia ye o. Mawu ƒe tiatia ye. Menye eya ƒe
amekpekpe ye o. Mawue le ekpem. Wodae ɖe tɔʋua to. Akpaviawo
nɔ enyim. Gake Mawu ƒe gbeɖeɖe wònye bene nane nadzɔ tae. Eye
kakaɖedzitɔe la Mawu yi ɖe xɔsetɔ si ƒe dzɔdzɔme sɔ kple Eliya
tɔ la gbɔ.
33 Enye nyɔnu ahosi. Eye mí katã míenya nusi me eya, sinye
nyɔnu ahosi la, ate ŋu ato, esi wònye be srɔã ku eye viŋutsuvi le
si wòanyi la.
34 Eye le anyigba ma dzi la, woƒe agblemenukuwo ŋu wonɔa agbe
ɖo. Agbledede ƒe ɖoɖowo menɔ wo si abe alesi wole mía si o,
kpakple—kpakple atiwo taʋliʋli o. Woƒe agblemenukuwo ko ŋu
wonɔa agbe ɖo. Eye le amewo ƒe numadzɔmadzɔ wɔwɔ, kple woƒe
agbe gbegblẽ nɔnɔ ta, kuɖiɖi va anyigba la dzi, kpɔ ɖa wo katã yina
kuku ge le dɔwuame ta.
35 Eye míekpɔe le afima be ɖiɖikeke manɔmee la, eto zã blibo la
me, do gbe ɖa zã ɖe zã dzi, esi wònɔ ekpɔm be ewɔ la de asi vɔvɔ me
ʋee, ʋee, ʋee. Eye ɖewomahĩ la eva ɖo afiaɖe si megade kɔpu ɖeka
hã le zea me o. Esi susɔ la koe nye asiʋlo ɖeka. Ku geɖe agboa me,
hetɔ afɔ ʋɔ nɛ vɔ keŋ. Elabena mɔnua ɖeke meli be wòagakpɔ ɖeke
wu ema o. Dɔwuame si dukɔ blibo la.
36 Ke, ami ya la, nuɖugatsi suea ɖe koe susɔ ɖe nugoe via ɖe me.
Ami sue ma kple ewɔ sue ma koe mãe ɖa tso ku gbɔ. Eƒe ŋku anya biã
ɖe gbedodoɖa ŋu. Mina nusia tɔgbe nadzɔ ɖe miaƒe aƒe dzi, ekema
veviedodo anɔ anyi wu alesi wòlii le ŋdi sia, ne míanya be ku mlɔ̃
anyi ɖe míaƒe ʋɔtrua nu vɔ keŋ la.
37 Eye mexɔe se be, ɖewomahĩ, amea ɖe menya nu o, míabui ale,
bena edo gbe ɖa zã blibo la katã, elabena egasusɔ ŋkeke ɖeka ko evɔ.
Ate ŋu alé ŋku ɖe viaŋutsu si nye ƒe etɔ̃ alo ƒe ene vi sue la ƒe nuyi
siwo fu kpii la ŋu. Eye ate ŋu akpɔ eya ŋutɔ hã ƒe ƒuwo alesi wozu
glãŋui, elabena lã megale wo ŋuti o. Eye anye nusi sesẽ ŋutɔ, esime
vinɔ sia, le nuawo ƒe dziyiyi kpɔm nenema. Ke, hã la, ewu asiwo ɖe
Mawu ŋku me, hele gbe dom ɖa zã kple keli bena, “Azɔ esusɔ ewɔ
asiʋlo ɖeka kple ami nuɖugatsi ɖeka ko.”
38 Minyaa, enye nane si wɔ mo yaa loo. Mawu nana be esia naɖi tsi
ɖe mía dome amesiame me dzro, ne aganye be miagaɖo tom magblɔ

mawunya gbeɖe o hã. Mina esia nanye gbedeasi aɖe. Enye nu si le
saga, ewu saga ŋutɔ hã, bena Mawu wɔa nuwo nenema.
39 Minyaa, ne míeʋu míaƒe nuvɔw̃o me eye míewɔ ɖe biabia ɖesiaɖe
si Mawu bia la dzi…Míexɔ Mawu dzi se. Nɔnɔmea ɖewo li wòle be
ame nakpe akɔe, eye esia sɔe ɖe Eƒe lɔlɔñu nu. Eye mieʋu míaƒe
nuvɔw̃o me, eye míeɖɔ vodada siwo míewɔ la ɖo, nyuie, hewɔ
nusianu alesi ko míenya be míate ŋui la. Biabia ɖesiaɖe si Mawu
da ɖi la, alo bia la, míewɔ ɖe biabia sia dzi, evɔ Wòzi ɖoɖoe. Ɖeko
Wògbe tɔtɔ na mí.
40 Meka ɖe dzi be mele nu ƒom, ŋdi sia, na amesiwo va ɖo teƒe ma
kpɔ. Nye ŋutɔ hã, meɖo afima kpɔ, zi geɖee. Ne metrɔ to nye agbe me
yi megbe hekɔ kpe ɖesiaɖe yi dzi kpɔ la, eye mekpɔ be mewɔ nane si
menyo o la, meyina ɖaʋua eme agblɔ bena, “Aƒetɔ Mawu, maɖɔ esia
ɖo,” eye meyina hewɔnɛ nenema. Emegbe megatrɔna va gblɔna bena,
“Azɔ, Aƒetɔ, Wòe nye Mawu; Wòe atɔ nam. Kakaɖedzitɔe la mewɔ
didi ɖesiaɖe si Nèbia tso gbɔnye la. Eye biabia ɖesiaɖe la, mewɔe.”
Eye ne Meɖe zɔ o kokoko la, wòwɔ abe ɖe ɖoɖoe zi la, ɣemaɣie wòle
na wò be naka ɖe dzi be Eyae nye Mawu. Dzi megaɖe le ƒo wò o. Nu
ɖeka si hiã la, koe nye be, naka ɖe Mawu dzi, le wò dzi me.
41 Nye tanya la. Ka ɖe dzi, gbãbiagbã, hafi nawɔ nusianu. Ka ɖe
dzi, le wò dzi me, be Mawue. Eye ne ewɔ nusianu si Wògblɔ la vɔ la,
ekema nàka ɖe dzi be Eyae nye Mawu, afimae xɔse gena ɖe dɔwɔwɔ
me le, afima tututue. Xɔse tsia tre kplikpã, elabena enya be Eli.
42 Eye èwɔ ɖe biabia ɖesiaɖe dzi. Exɔe se be Eli, ke xɔse la tɔa te
sesiẽ. Oo, woakafu Eƒe Ŋkɔ! Xɔse meʋãna o, elabena eka ɖe dzi be
Mawu li, eye Wònye teƒeɖola na amesiwo di Nɛ vevie la.
43 Esia nayi to le mia me ʋĩ be magaho le mía me gbeɖe o, mi
Branham ƒe Agbadɔ la. Ne míewɔ ɖe Mawu ƒe biabiawo dzi, eye
miexɔ se le miaƒe dzi me be Eli la, ɖeko Mawu le miaƒe xɔse dom
kpɔ, elabena elɔã esia wɔwɔ. Mieʋu miaƒe nuvɔ̃ me eye miewɔ ɖe
biabia ɖesiaɖe si Mawu bia la dzi, evɔ Wogazi ɖoɖoe kokoko la,
mieɖo ŋku dzi bena, xɔse gblɔna bena Eli. Eye xɔse kuna ɖe eŋu,
menye esi wònya nusi le edzi yim ta o, gake enya be Eli, eye wòka
ɖe dzi bena Eli.
44 Ke, miɖo ŋku edzi be, ne Eli la, ekema ele be Eƒe Nyawo nanye
nyateƒe. Eye ne Ebia tso asiwò be nato nɔnɔme siawo me, eye nèwɔe
la, ekema ezu dzizizi Nɛ be alé be na Eƒe Nya la. Megahe ɖe megbe,
agblɔ be, “Ã, nyemekpɔ dɔyɔyɔ o. Nye…” Oo, wò xɔse ʋee tɔ, dahe
la. Mègaxɔ numa dzi se o. Ne woʋu nusianu me, eye nusianu do go,
eye èwɔ ɖe Mawu ƒe biabia dzi la, xɔse tɔa te ɖe afima tututu. Naneke
meli si aʋãe o. Eli, ke èka ɖe dzi. “Amesiwo kpɔa mɔ na Yehowa ya



8 NYA SI WOGBLƆ LA

ŋusẽ yeye ɖoa wo ŋu; wodzoa yi yame kple hɔ̃ ƒe aʋalawo. Woƒua du
metia wo o; wozɔa azɔli, ɖeɖi metea wo ŋu o.”
45 Lala, ne èwɔ ɖe Eƒe biabiawo dzi vɔ la. Esia ahe wò xɔse aɖo
ɖokuiɖeɖefia gbɔ. Nenye be èwɔ ɖe…Mawu ƒe biabiawo la wowɔ
ɖe wo dzi, alo wowu wo nu, eye èle ŋku ɖe wo ŋu nyuie, eye èwɔ
nu ɖesiaɖe si Mawu bia tso asiwò be nàwɔ la vɔ keŋ, ekema wò xɔse
adzudzɔ ɖe afima tututu, bena Eli. Ka ɖe Mawu dzi.
46 Minyaa, Elɔña be yeado mí kpɔ. Elɔña be yeakpɔ míaƒe xɔse ƒe
ŋutiɖoɖo. Ɖe míenya esia mahã? Mawu di be yeakpɔ alesi miaɖo
eŋutie. Ne ègblɔ be, “Oo Aƒetɔ, mexɔ Dziwò se. Wòenye nye Ɖela.
Mexɔe se be Wòenye Dɔyɔla. Mexɔe se be Wòenye Amesi nana
Gbɔgbɔ Kɔkɔe. Ke nusiawo si biam mele la, Wòe nana wo.” Ekema
nenye be èʋu wò nuvɔw̃o katã me eye èdo ŋugbe na Mawu le nusi
wɔ ge nàla ne èhaya vɔ la, gake le esi nua meva me o ta, èsi dzo abe
vɔṽɔñɔtɔ ene yi afiaɖe ke. Mawu mate ŋu awɔ dɔ kple esia o. Mɔnua
ɖeke mele Esi be wòatsɔ wɔ dɔ kpliwò o. Mɔnua ɖeke mele Esi be
wòaɖo nya ŋu na wò o, elabena xɔse me ko Wòaɖoa nya ŋu tonae.
Tete, kasia la, edzo, eye Mate ŋu aɖo eŋu na wò o. Gake xɔse vavã,
ŋutɔŋutɔ la tɔa te ɖe afima, elabena eka ɖe dzi be Mawu li. Ka ɖe dzi
be Eyama li.
47 Eye ne Mawu bia be woawɔ nusia la, be naʋu wò nuvɔ̃ me, kple
bubuawo, eye nèwɔ wo la, ekema xɔse gblɔna be Eli, ekaa ɖe dzi be
ava me. Woaɖo wò biabia la ŋu godoo. Oo, me—mekpɔ mɔ be miele
esia da ge ƒu o. Ne mieka ɖe Mawu dzi la, Mawu hã ka ɖe Eƒe Nya
dzi. Ɖeko Wòlala be yeatsɔ do wò kpɔe.

Èwɔe zi geɖee. Mina míase nudzɔdzɔ ɖeka alo evea ɖewo.
48 Mina miabu tame le Hebri-viawo ŋuti. Womele ta de ge agu na
legba o. Mawu ka ɖe wo dzi. Eye esi wose be ele be woayi kpodzo
bibi me la, wogblɔ bena, “Míaƒe Mawu ate ŋu aɖe mí le kpodzo sia
me tsã. Ke ne Mewɔe o hã la, míele ta de ge agu na wò legba aɖeke
o.” Mikpɔea, woka ɖe dzi gaka ɖe Mawu dzi.
49 Wònya be Eyae nye Yehowa. Wonya bena Eɖoa gbedodoɖa ŋu.
Gake eɖawɔe na wo, alo mewɔe o la, nyuie ko wòahe vɛ. Eyata ɖeko
wowɔ woƒe emeʋuʋu, ʋu woƒe nuvɔw̃o me, hezɔ ɖota ku me.
50 Esime woyina ɖe kpodzo bibi la me la, esi wonya be yewoka ɖe
dzi ta la, bena, ne Mawu zi kpi eye yewofiã hã la, Agafɔ̃ yewo ɖe
tsitre ake, le tsitretsitsi me. Woka ɖe Mawu dzi, elabena wonya be
Mawu awɔ nuwo katã ahe nyuie vɛ na yewo. Eye ne Míeka ɖe Mawu
dzi la, míenya be Mawu awɔ nusianu hena míaƒe nyui.

51 Tete, wowɔ emeʋuʋu ɖeka. Woka ɖe dzi, eye wozɔ tẽ ge ɖe
kpodzo bibi la me. Ke Mawu ɖe asi le wo ŋu woyi afima; ezi kpi, hele
wo kpɔm dũ. Edi be yeakpɔ woƒe ŋutiɖoɖo la.
52 Esime, fia la gblɔ be, “Ɖe miede ta agu esime kpẽ la ɖia?”

Woɖo ŋu be, “Ao. Míede ta agu o.” Afima miaƒe xɔse la le, helé
nu sesĩe.

“Enyo, ekema, ne miede ta agu o la, ɖe mienya nye sedede
la mahã?”

“Ɛ,̃ mienya wò sedede la.”
“Nye sedede lae nye bena woana kpodzo la naxɔ dzo ɖe dzi zi

gbɔ zi adrẽ wu tsã, eye matsɔ mi aƒu gbe ɖe eme afima. Ke fifia ɖe
miedi be miade ta agu mahã?”

“Kpao. Miele ta de ge agu o.” Afimae woƒe xɔse la le.
53 Mawu gblɔ be, “Enyo, Makpɔ nusi wɔ ge woala le eŋuti la ɖa.
Makpɔ ŋutiɖoɖo si le woƒe xɔsea si ɖa.”
54 Ale wògblɔ bena, “Mibla woƒe asiwo, eye mibla woƒe afɔwo hã,
eye mikplɔ wo ɖota kpodzo la gbɔ.” Eye wozɔ yi kpodzo la gbɔ, dzo
ƒe aɖewo le wo ŋku me. Mawu gatɔ te kokoko, hele esia kpɔm. Gake
la woka ɖe dzi bena Eyae nye Mawu. Wowɔ woƒe emeʋuʋu la vɔ.
Woɖɔ nusianu ɖo vɔ, alesi ko wonya ewɔwɔe. Woka ɖe dzi be Eyae
nye Mawu.
55 Ale wozɔ tẽ yi ɖe kpodzo bibi la gbɔ. Le ɣeyiɣi mlɔetɔ tututu dzi
la, Eyae nye ma tso dziƒowo va do, le ya ƒe tasiaɖam dzi, hegbɔ dzo
la ɖa le wo ŋu, esime Wofa akɔ na wo heɖo dze kpliwo.
56 Mawu ana wo xɔse ava ɖo teƒe si wòana ŋutiɖoɖo.
57 Hiob nɔ anyi, le Nubabla Xoxoa me, esi Satana, mía nutsola, tso
enu be enye adzame nuvɔw̃ɔla. Gake Hiob nya be yemewɔ nuvɔ̃ o.
Enya bena yeʋu nusianu si yewɔ la me, hewɔ numevɔsa le afima.
Emae nye Mawu ƒe biabia la. Nusi katã ko Mawu bia la, nye numème
kple emeʋuʋu. Ke Hiob wɔ nusiawo.
58 Eye Satana gblɔ be, “Maxɔ eƒe kposɔwo, elabena kesinɔtɔe. Maxɔ
eƒe alẽhawo.” Eye mlɔeba la exɔ viawo hã, esiwo te ɖe eƒe dzi gbɔ wu.
59 Ke hã la, Hiob meʋã o, elabena enya bena Mawu, enyo, eka ɖe dzi
be Enye Mawu, elabena eƒo nu Klpii, hewɔ ɖe Eƒe biabiawo dzi. Edzro
me kpɔ heke ɖe ŋu, “Mewɔ numevɔsa ɖesiaɖe. Megblɔ le nye dzi me
be, ‘Ɖewohĩ esi vinyeŋutsuwo ɖo a—azã la, eye vinyenyɔnuwo yi la,
ɖewo wowɔ nuvɔ̃ le adza me le woƒe dzi me mahĩ, eyata mamè nu
asa vɔ ɖe wo nu maʋu woƒe vodadawo me.’”

60 Oo Mawu! Ne ame wɔ nusi Mawu gblɔ be newɔ, heka ɖe dzi be
Eyae nye Mawu la, ekema ele be Wòaɖo ŋu. Xɔse he Nɛ va kpea dzi,
ga sia game.
61 Ne èwɔ nusi nènya be ele eteƒe la, to wɔwɔ ɖe eƒe biabiawo dzi
me, ne eʋu eme hewɔe nyuie, eye nèwɔ ɖɔɖɔɖowo, hetsɔe ɖo Mawu
ŋku me la. Nyemetsɔ le eme alesi gbegbe Wozi ɖoɖoe o, Mawu ko
Wòganye, si lala be nàtsɔ xɔse ma kaka aɖo afima. Èwɔ wò dɔdasi la
vɔ, azɔ Edi be yeakpɔ wò xɔse to wò dɔwɔwɔwo me. Edi be yeakpɔ
nusi nawɔ la ɖa.
62 Ne wosi ami na wò hedo gbe ɖa ɖe tawò la, Mawu alala be
yeakpɔ nusi dzi nèxɔ se kuɖe esia ŋuti la ɖa. Menye be naƒu du adzo
le Kwasiɖa evea gbe, aƒu du ŋkeke evea gbe, ayi dɔyɔla bubu si va
ɖo dua me la gbɔ o. Ele lalam be yeakpɔ ŋutiɖoɖo si le wò xɔse la si.
Menye be nazɔ yi megbe, ŋkeke evea gbe, agblɔ bena, “Mele veve sem
ŋutɔ, nyemesusu be mekpɔ dɔyɔyɔ o.” Hafi nadze gɔme la, medze na
gbedoɖameta fli la o. Medze o. Medze o. Mekpɔ sɔgbe, haɖe o. Mexɔe
se be Eyae nye Mawu o. Nyeme…
63 Àte ŋu agblɔ be, “Nɔviŋutsu Branham, nyemelɔ̃ ɖe dzi na wò o.”
Wò ŋutɔ wò wɔnae fia nusi nènye la. “Miatsɔ woƒe kutsetsewo adze
si woe.” Ne amea ɖe gblɔ be yenye Kristotɔ, eye wòganɔa aha, yɔa
atama, daa aɖi, gblɔa gbegblẽ nyawo, hebe, “Biblia ƒe akpa ɖe le
eteƒe, ke akpaa ɖe ya mele eteƒe o la,” ate ŋu agblɔ Nyanyuie la, evɔ
ne egbe nu le Biblia ƒe akpaa ɖe gbɔ la, eganye nuvɔw̃ɔla kokoko.
Mekpɔ sɔ gbe, haɖe o.
64 Gake ne eʋu eme kple nu be Mawu nye Mawu ɖeka ma ko la,
hetsɔ wò agbe gblẽ ɖe Esi me, be wòzu, “Aƒetɔ, tue menye; Wòenye
Zemela la,” ekema bia nusi nèdi la. Xɔse la maʋã akpɔ o. Afima ko
wòatsi tre ɖo.
65 Togbɔ be nɔnɔmewo awɔ abe wodze ɖusi kple miã me hã la, xɔse
ma maʋã gbeɖe o, elabena èka ɖe dzi be Eyae nye Mawu. Eye ne Enye
Mawu la, ekema Alé Eƒe ŋugbedodo me ɖe asi. Mate ŋu ado ŋugbe
vɔ ada le edzi o. Nenye Mawue la, ele be Wòalé Eƒe ŋugbedodo me
ɖe asi. Oo, Melɔ̃ esia. Ele be wòatɔ te kplii.
66 Hiob wɔ eƒe vɔsawo; ewo nu ɖesiaɖe. Enya be yetɔ dzɔ. Ke
hameviwoe nye si, tso kɔmahatsɔŋkɔ bubuwo ƒe hamewo me va ɖo,
gblɔ bena, “Hiob, edze be naʋu eme hã be yenye nuvɔw̃ɔla, elabena
Mawu mana tohehe nava dziwò alea gbegbe ne menye nuvɔw̃ɔla
nènye o.”
67 Gake Hiob gblɔ be, “Mewɔ nye emeʋuʋu la. Mesa numevɔsa le
Mawu ŋku me, nyemenye nuvɔw̃ɔla o.” Enya afisi wòtsi tre ɖo. Ale
nusianu yi edzi, ɖeko wòyi dzi, gayi dzi, gayi dzi, hele nu sẽm ɖe

dzi alesi ko wòate ŋui, eye etee kpɔ be yeagbɔdzɔ Hiob, ne yeakplɔ
Hiob va afisi wòagbe nu le Mawu gbɔ eye wòagbe nu le numème la hã
gbɔ. Minuti si tututu dzi enya dze nane wɔwɔ gɔme le wò emeʋuʋu la
ŋuti ko la, esia fia wò gbɔdzɔgbɔdzo, kple wò ɖikeke Mawu. Ne èbia
nane Mawu, hele yiyim le ɖi kem le eŋuti la, ekema ɖikela nènye eye
mènye xɔsetɔ o.
68 Hiob nya teƒe si wòtɔ te ɖo, eye wòli ke ɖe gɔmeɖokpe ma dzi.
69 Mewɔ yaa be Perronet gblɔ, le eƒe ku ƒe gaƒoƒo me be:

Le Kristo, nye Agakpe dzi, Metɔ ɖo;
Anyigba bubuwo nye kewɔ sɔŋ.

70 Le Hiob ƒe emeʋuʋu la ƒe agakpe dzi la, srɔã lɔlɔã ŋutɔ hã dzo.
Esime eƒe lãmesẽ bu ɖee keŋ, eye nu te ŋuti katã nɛ ƒoxlã la, eye wole
eɖokui kukom heƒo fi de eƒe dzigbe. Gblɔ bena, “Xe nagadze le edzi
ŋutɔ hã o! Ɣleti nagado le zã ma me o.”

Srɔã gblɔ bena, “Hiob, wò nu wɔ nublanui ŋutɔ. Nukata maƒo fi
ade Mawu ko aku o mahã?”
71 Egblɔ be, “Èƒo nu abe nyɔnu abunɛtɔ ene.” Eka ɖe dzi be Mawu
li, eye ewɔ ɖe biabiawo dzi. Oo, Mekpɔ ɖokuinye subɔlae. Enya be
yewɔ ɖe Mawu ƒe biabiawo dzi, ekema nya vɔ. Mawu nɔ eƒe xɔse dom
kpɔ. Ado miawo hã tɔ akpɔ. Ado nye hã tɔnye akpɔ.
72 Ke ne míewɔ ɖe Eƒe biabiawo dzi la, “Mitrɔ le míaƒe dziwo me
eye mia dome amesiame nana woade mawutsi ta nɛ le Yesu Kristo ƒe
Ŋkɔ dzi hena miaƒe nuvɔw̃o ƒe keke, eye miaxɔ Gbɔgbɔ Kɔkɔe la ƒe
nunana,” emae nye Eƒe ŋugbedodo la. “Ne amea ɖe le mia dome le dɔ
lém la, woayɔ hame megãwo vɛ. Mina woasi ami na wo, eye woado
gbe ɖa ɖe wo ta. Xɔse ƒe gbedodoɖa la aɖe dɔléla la, eye Mawu afɔ
wo ɖe tsitre.” Nya la vɔ. “Miʋu miaƒe nuvɔw̃o me, na mia nɔewo, eye
mido gbe ɖa ɖe mia nɔewo ta.” Miwɔ ɖe Mawu ƒe biabiawo dzi.
73 “Dzesi siawo lakplɔ amesiwo xɔe se la ɖo. Le Nye Ŋkɔ me woanyã
gbɔgbɔvɔw̃o ado goe; woaƒo nu kple aɖe yeyewo; ne wolé dawo alo
no nu wuame hã la, mele wo si ge o; ne woda asi ɖe dɔlélawo dzi la,
woƒe lãme lasẽ.” Nya la vɔ.
74 Ka ɖe Mawu dzi. Kpɔ kakaɖedzi, le wò dzime, be yexɔe se be
emae nye Mawu ƒe Nya. Hiob wɔe.

Srɔã gblɔ bena, “Nukata maƒo fi ade Eyama ko aku o mahã?
Nukaŋutie, nua le gã dom ɖe dzi na wò ɣesiaɣi.”
75 Aleke Satana dina be yeada nya sia ɖe miagbɔ. “Nukaŋuti,
esime wosi ami na wò la nua meka ɖe me na wò kpɔ o. esime
mawunyagblɔla mawo do gbe ɖa ɖe ta wò la nua meka ɖe me na wò
kpɔ o. Be woadze egɔme la, mawunyagblɔla mawo tɔ medzɔ o.” Meku



12 NYA SI WOGBLƆ LA

ɖe mawunyagblɔla ŋu o. Wò xɔse ɖe Mawu gbagbe la dzi la, eya gbɔe
wòtso. Menye nusi mawunyagblɔla nye la o; ke boŋ nusi Mawu nye
lae. Menye mawunyagblɔlae do ŋugbe o; Mawue do ŋugbe. Metsɔ ɖe
mawunyagblɔla gbɔ o; etsɔ ɖe Mawu gbɔ kple wò xɔse gbɔ be nàxɔe
se be Eyae nye Mawu. Eyata ka ɖe Mawu dzi. Ka ɖe dzi be Mawue,
eye esiae nye Mawu ƒe Nya. Eye Mawu le Eƒe Nya la me.
76 Ke Hiob gblɔ be, “Ele nu ƒom abe nyɔnu abunɛtɔ ene.” Ebe,
“Yehowae na, eye Yehowae gaxɔe, woakafu Aƒetɔ la ƒe Ŋkɔ.” Eka
ɖe dzi be Mawu li.
77 Eye esi esia ge le nu nɛ ko la, dziɖegbe de asi gbeɖeɖe me eye
dzikedzowo de asi dzosisi me. Mawu ge ɖe kpea dzi. Nusia yɔnɛ va
kpea dzi kokoko. Ezi ɖoɖoe eteƒe didi.
78 Emae nye nusi wɔm Wòle. Mikpɔ Amerikatɔ dzotame-yila,
sɔleme-dela ayemenuwɔla siawo ɖa. Nyemedo dziku o. Gake nuvɔ̃
ado dziku na amesiame si le ɖoɖo me kple Mawu. Nyemedo dziku
ɖe dukɔa ŋu o, nyemedo dziku ɖe amewo ŋu o, gake medo dziku ɖe
Abosam si wɔ esiawo be yeatsɔ gbã ŋku na amewo la ŋuti.
79 Nenem kplɔla kple mawunyagblɔla ŋkuagbãtɔ mawo ɖe asi le wo
ŋu be wòayi kple mawuŋutinusɔsrɔ̃ ametɔwɔwɔe suea ɖe ko. Ele na
mi be woagbugbɔ mi gadzi. Eye Mawu léa Eƒe Nya me ɖe asi. Ele nu
kpɔm dũ esime wòde wo alɔ̃ me. Enyo wu be naka ɖe dzi be Mawu li.
“Mawu sosroɖa ƒe nɔnɔme le wo si, gake wogbe eƒe Ŋusẽ la.”
80 Nyɔnu sue dahe sia la, enya be Eyae nye Mawu. Esime ewɔ le
zea me vɔm ʋee, ʋee, ʋee, ʋee, nɔnɔmeawo le gã dom ɖe dzi, ɣesiaɣi.
Gake Mawu ɖe asi le eŋu be wòayi dzi nenema. Elɔña nusia wɔwɔ.
Elɔña be yeado wò xɔse akpɔ, be yakpɔ alesi nàwɔ le esia me, ana
woado gbe ɖa ɖe ta wò, eye woasi ami na wò vɔ, emegbe wòna
nua nado gã ɖe dzi na wò. Agblɔ be, “Netsɔ, Satana, he dodokpɔ va
edzi. Menya be exɔ Dzinye se.” Woakafu Mawu tegbee! Oo, míatɔwo!
[Nɔviŋutsu Branham ƒo akpe zi eve—Tala.] “He dodokpɔ va dzi
azɔ. Menya be exɔ Nye Nya le esia ŋuti.” Ɖe Wòate ŋu agblɔ esia
le ŋuwòa?
81 Egblɔ nenema le Hiob ŋuti. Ebe, “Wɔ nusianu si nèlɔ̃ la ɖe eŋuti,
ke megaka asi eƒe agbe ŋu o, elabena menya be Elɔãm. Esa numevɔsa.
Ewɔ ɖe biabiawo dzi. Ewɔ nusi Megblɔ nɛ be nèwɔ la, eye wòxɔ edzi
se. Azɔ mlii ƒu dzoka xɔxɔ dzi ne èlɔ̃ la.” Exɔ nusianu le esi. Mawu
dzii ɖe dzi zi gbɔ zi eve esime Wògbugbɔe ɖo eteƒe nɛ. Kakaɖedzitɔe
la, Awɔe.
82 Edoa míaƒe xɔse kpɔna, akpɔ bena ɖe míexɔe se vavã be Yenye
Mawua.

83 Nyɔnu sue ma, ɖikeke mele eme be, agblɔ bena, “Medo gbe
ɖa. Do gbe ɖa. Menya xoxo be ame madzemadze menye tso
Dukɔwo dome.”
84 Miɖo ŋku edzi, Yesu ƒo nu tso eŋu le Biblia me. Egblɔ be, “Ɖe
ahosiwo meli sɔ gbɔ le Eliya ƒe ŋkekewo me oa? Gake ame ɖeka gbɔ
ko wodɔe ɖo, ke amema tso Dukɔwo dome.”
85 “Oo,” egblɔ be, “Medo gbe ɖa.” Ɖewomahĩ, esime wokpɔ tatali
sue susɔea la, eye ku ɖo agboa me heva ɖo eƒe ʋɔtru nu la. Ɖuɖu
ɖeka koe susɔ, kakɛa ɖe ko, eye eya kple viaŋutsu wòaku. Mate ŋu
akpɔe, wòle gbe dom ɖa, zã bliboa, ya xɔdzo nɔ ƒoƒom, eye anyigba
ƒu kplákplákplá, eye amewo le avi fam hele ɣli dom le mɔwo dzi.
Ele zɔzɔm, le aƒea me. Eɖe ŋku kpɔ viaŋutsuvi sue la. Eɖe ŋku kpɔe
le aƒemewu sue ma me; eƒe ƒuwo katã do ɖe xexe, eye eƒe afɔ lẽwo
le xexe. Ekpɔ eƒe asiwo, wolé ayi suu. Ezɔ yi gagbɔ, gake egblɔ be,
“Menya be Eyae nye Mawu. Mewɔ nye emeʋuʋuwo katã. Mewɔ ɖe
nusianu si Wòbia la dzi. Mebia míaƒe agbe, hena Eƒe ŋutikɔkɔe.”
Mawu kpɔ eyama.
86 Ame mamleawo le yiyim heɖo ɣeɖuɖu gã ɖe ɖi le afiaɖe, wole
wo ɖokui wɔm anyakpɔkpɔ, hele televizn ƒe ɖeɖefia yeyewo alo nane
kpɔm, wole agbe ɖuɖu dzi kple xexeame. Gake nyɔnu ma ya ɖeka le
aga kple Mawu.
87 Ɣe dze. Egblɔ be, “Vi sue la fa avi zã la katã mekpɔ naneke aɖu
o. Nuka pɛ mawɔ kple ewɔ asiʋlo ɖeka mahã?”
88 Minyae, Ewɔ mae nye Kristo. Biblia sukudela ɖesiaɖe nya be
Kristoe nye Luwɔ-vɔsa la. Eye ele hã, be woatu luwɔ ƒe vɔsa ma
le te dzi, le nɔnɔme tɔxɛ me, ale be luku kakɛ ɖesiaɖe nagli sɔsɔe;
elabena Yesu Kristoe nye eyama ke, etsɔ, egbe, yi ɖe mavɔmavɔ me.
Eye xɔsetɔ ɖesiaɖe xɔna esia dzi se hedzudzɔa ɖe edzi. Aleluya! Miate
ŋu tsɔ miaƒe subɔsubɔ xoxoe, fafɛ la katã faa ne mielɔ.̃ Na nye ya la,
mexɔe se be Kristoe nye eyama ke, etsɔ, egbe, yi ɖe mavɔmavɔ me.
Metɔ te ɖe dzimaxɔse xexe sia me. Megaxɔ se kokoko be Eyamae nye
eyama ke, etsɔ, egbe, yi ɖe mavɔmavɔ me.
89 Te mawo glina eƒe kakɛ ɖesiaɖe sɔsɔe, elabena Enye eyama ke.
Enye Mawu ma ke si Wònye ɣemaɣi, Eyae wònye fifi laa, le ŋdi sia.
Eyama ke ko nye ge wòala. Esiae nye luwɔ la ƒe gɔmeɖeɖe.
90 Eye ami ƒe gɔmeɖeɖe lae nye Gbɔgbɔ, abe alesi míenyae ene le
Ezekiel 4, kple bubuawo ƒe nya nu. Susu ma tae míesia ami na ame
ɖo; eyae nye Gbɔgbɔ la. Nukae wònye? Abe Yohanes 4, “Fofo la dina
subɔla siawo tɔgbe be woasubɔ Eyama le Gbɔgbɔ kple Nyateƒe me.”
Yesue nye Nyateƒe la. Eyae nye Luwɔ-vɔsa, eye ami siae nye Gbɔgbɔ

la. Ke ne wotsaka Gbɔgbɔ la, kple Nyateƒe la la, ele be wòana nane.
Blui kpakplii, azu tatali. Oo!
91 Afika miaƒe xɔse la le? Ne woɖe gbeƒã Mawu ƒe Nya la le Eƒe
gblɔenyenye me, le Eƒe Ŋusẽ me, be Yesu Kristoe nye eyama ke etsɔ,
egbe, yi ɖe mavɔmavɔ me la, eye Nya la yi henye Ewɔ, eye Ami le
asiwò be natsɔ ablu Esiae la, ate ŋu anye asiʋlo ɖeka ko, alo nuɖugatsi
ɖeka ko, gakea, ɖesiaɖe wònye hã, nu vavãe.
92 Azɔ nuka wòle klalo na? Ele klalo na atitsoga. Ele klalo na ɖokui-
vɔsa. Eyae nye nusi dze be nawɔ. Ne woɖe gbeƒã Nya la, eye Gbɔgbɔ
la le asiwò, eye Esia blu ɖekae la, eyae nye ɖokui-vɔsa si agbe nu
le vevesese ɖesiaɖe gbɔ, agbe nu le dɔlélé ɖesiaɖe gbɔ, agbe nu le
nusianu si to vo na Mawu ƒe Nya la gbɔ, eye atsi tre ɖe edzi.
93 Dɔyɔla gblɔ be ale, esi alo ekemɛ; mewo naneke o. Natsi tre ɖe
Edzi, elabena Mawu gblɔ nenema. Ewɔ la do. Ami la le asiwò. Wò la
blu Esia kplii.
94 Azɔ, mese gbea ɖe. Esi ŋu ke medidi o. Gbea ɖe ƒo nu, hegblɔ be,
“Heyi gbɔto nafɔ nake eve.” Ɖe miede dzesii be, Ŋɔŋlɔ la gblɔ bena
“nake evea”? Atsitsoga la. Ewɔ la kple ami la su esi, gake wole eyɔ
ge, be wòaɖe zɔ, azɔ; atsɔe de dɔwɔwɔ me. Àkpɔe fũ ɣesiaɣi, Ewɔ alo
Ami fũ alesinu hiã wò, gake ele na wò be naɖe zɔ; ɖokui-vɔsa.
95 Nake eve. Tsã la womenya mɔnu nyuietɔa ɖeke wu hena dzododo
o. Ne etsɔ nake tso ga nake bubu la, si dzo tɔe le domedome, natu
nugbɔ eveawo ɖo. Aleae Indiatɔwo doa woƒe dzoe. Medoe, zi geɖe
kpɔ, hena zã blibo. Atsɔ atikpo ko, atrɔ ɖeka alea eye bubu nenema,
eye nanɔ etum ɖo ɖe dzoa me esime wòanɔ bibim.
96 Nake ma nye atsitsoga la. “Nake eve,” nenema Biblia gblɔ. Gbe
la gblɔ bena, “Heyi ɖe gbɔto eye nafɔ nake eve.” Le ɣemaɣi tututu,
le to la dzi la, gbe aɖe ɖi na nyagblɔɖila gblɔ bena, “Heyi ɖe dua me.
Mede se.” Oo, míatɔwo! Wo ame eve la katã woɖo to. Ele be nane
nadzɔ. Wo ame eve la katã le to ɖom ta.
97 Ne mawunyagblɔla gblɔ Nya la, eye amesi xɔ Esia la xɔ Edzi se
heɖe zɔ ɖe Enu la, ele be nane nadzɔ godoo. Ne enye nuvɔw̃ɔla la, ele
be nakpɔ ɖeɖe. Ne ele dɔ lém la, ele be nakpɔ dɔyɔyɔ, elabena Mawu
do eŋugbe, nenye be míeka ɖe Mawu dzi.
98 Zi alesi Wònye Mawu kakaɖedzitɔe la, ele be Wòalé Eƒe Nya la
me ɖe asi. Kakaɖedzitɔe! Ekema sedede lae nye be, “Heyi dua me,
elabena mede se na nyɔnu ahosia ɖe.” Ŋutega dze na nyagblɔɖila.
Eyae nye si, le mɔ dzi yina. Menya afisi yim wòle o; ke mewɔ naneke
o. deko wòɖo to kpoo.
99 Eya menya afisi nake la mu dze o, gake nake eve le afiaɖe le
gbɔto la. Edze mɔ. Edo yi ɖe gbɔto la. Eɖe ŋku ƒoxlã, “Oo, dzodzo

li ale gbegbe!” Ɣli le ɖiɖim tso dua me, eye zã-dzodalawo gbɔna ɖe
dua me afima, le zɔzɔm sagasaga, hele woƒe wein la nom, kple nu
bubuwo. Eɖe ŋku kpɔ mɔa dzi. Mekpɔ naneke o. Eke ɖe nake ɖeka
ŋu; atsitsoga la ƒe akpa ɖeka, ɖokui sasa vɔ la. Ekpɔ nake la, ƒe akpa
evelia. Eye esi wòfɔ nake evelia vɔ la…
100 Oo, aleke gbegbe nua me do blukɔe, ku mlɔ anyi ɖe ʋɔtru la nu
xoxo. Ele na eya kple via be woaɖu tatali kakɛa ɖe ko aku. Nua katã
koe ma. Eye ɣea ɖewo ɣi, le blukɔ titina tututue, míesena gbe le.
101 Esi wòtsɔ nake evelia ma hetrɔ dze mɔ la, gbea ɖe ɖi tso agboa
nu, gblɔ bena, “Ku tsi via ɖe ɖe goe me vɛ nam.”
102 Etrɔ be yeakpɔ, elé nake eveawo ɖe asi, ewɔ kple ami si woblu
daɖi la hã sɔ gbe. Ebe yedzrae ɖo, ɖe wòblui. Eyae nye alesi wole
be, Nya la kple Gbɔgbɔ la, woablu wo ɖekae. Heyi ɖokui sasa vɔ ƒe
atsitsoga ŋuti, be nagbe nu le nusisanu si tsi tre ɖe nusi nèbia la ŋu.
Esia le eteƒe. “Meblui vɔ, azɔ meyina be mafɔ nakeawo.”

Eye gbe ma gblɔ be, “Ku tsi via ɖe, ɖe goe me vɛ nam.”
103 Eɖe ŋku, eye wòkpɔ ŋutsua ɖe le tritre, ziɔ ɖe agbo le ŋuti, eƒe
glãƒuwo do, eƒe ta be, edo alẽgbadze wu ɖe ŋui, hele nu kpɔm gbɔ
agboa ŋu. Edze abe amegã ɖeɖi dɔmenyotɔa ɖe ene.
104 Egblɔ be, “Mamã nye tsi la kpakplii.” Agbetsi la, mialɔ̃ ana
amesiame faa, agblɔe na amesiame, ayi afi sia fi. “Megbɔna loo,
amegã.” Etrɔ dze mɔ yina, kple nake eveawo ɖe asi.
105 Eye gbe la gaɖi sesĩe ake, “Menye wò tsi la ɖeɖeko namã kplim
o, ke boŋ he abolo via ɖe hã ɖe asi vɛ nam.” Agbebolo; agbetsi la! Ɖe
agbe le mea? Ne ema vɔ ko la aku enumake. “Ku wò tsi vɛ nam eye
he wò abolo vɛ nam.”
106 Nuka kpɔm míele le afisia? Nusɔsrɔ̃ ka kpɔm míele? “Midi
Mawu Fiaɖuƒe la, kple Eƒe dzɔdzɔenyenye gbagbiãgbã; eye wòatsɔ
nu mamleawo akpee na mi.”

“Ku tsi via ɖe kple abolo kakɛa ɖe vɛ nam.”
107 Eye wòtrɔ, le eƒe blanuilélé la me. Mate ŋu ase wògblɔ be,
“Amegã,” nane tɔgbe ale, “wò ya eto vo tso ŋutsu siwo mekpɔna la,
kple ŋutsu siwo ƒoa nu mesena la gbɔ. Ewɔ abe amesi ka ɖe nya si
gblɔm nèle la dzi. Gake ewɔ viaɖe koe susɔ nam, asiʋlo ɖeka pɛ ko,
kple ami nuɖugatsi ɖeka ko. Medzrae do, eye mefɔ nake eve siawo
yina be maɖae. Eye nye kple vinyeŋutsu, miaɖui, eye míaku. Eya koe
susɔ ɖe asinye.”
108 Nukae, míese, emegbe? “Ke hã, wɔ tatali via ɖe vɛ nam, gbɔ.”
Mawu, gbã. Meka nusi amea ɖe le gbɔgblɔm o la, nusie nye nu
bubua ɖe o la, nusie kpeɖodzinua ɖe nye hã, ale gbegbe blukɔ do

o la, ɖesiaɖe si wòanye hã la, mitsɔ Mawu, gbãgbiagbã. Eƒe Nya la,
gbãgbiagbã.
109 “Dɔyɔla be nyemate ŋu akpɔ dɔyɔyɔ o.” Gake, Eƒe Nya la,
gbã. “Menye nuvɔw̃ɔla akpa. Menye gbolo. Menye aɖidala. Menye
ahanola.”

Mawu ƒe Nya, gbã. “Ne míaƒe nuvɔw̃o biã wu nyãgãdzĩ hã,
woafu wu sno; ne wobiã wu ka dzĩ la, wofu wu alẽfu.” gbãgbiagbã
la, Mawue.
110 “Heyi, nahe tatali via ɖe vɛ nam, gbã. Nusianu si le asiwò la, tsɔe
vɛ nam.” Ɖe elɔ̃ faa be yeatsɔ ade Esi mea?
111 Nye agbe, nusi katã menye la. Mexɔ ƒe blaatɔ.̃ ‘Ɖe nèlɔ̃ faa,
William Branham, be yeatsɔe aɖo anyi Nama? Ɖe milɔ̃ faa, mi ɖevi
suewo, be miatsɔ miaƒe agbe aɖo anyi Nama? Ɖe milɔ̃ faa? Ɖe
miate ŋu awɔea, mi dɔlélawo? De miate ŋu aka ɖe Dzinyea? Mitsɔm
ɖo gbã.”
112 “He abolo kakɛ ɖe asi vɛ nam, eye ku tsi via ɖe hã vɛ nam.” Ekpɔe
dũ. Nane gblɔ nɛ be ŋutsua nya nusi gblɔm wòle.

Mawu nya Eya Ŋutɔ ƒe alẽwo. “Nye alẽwo sea Nye Gbe. Wonya
nenye Ŋɔŋlɔe loo alo menye eyae o, ne ele eteƒe loo alo mele eteƒe o.”
113 Etrɔ, heyi le toɖodo me. Nenemae wòle be miawɔ. Eye esi wòtrɔ
la, be yeaɖo to nusi nyagblɔɖila gblɔ be newɔ la, eyata dziɖegbe ɖi
tso Dziƒo, esi amesiame kpɔ mɔ be yease. Elabena, dziɖegbe la ɖi tso
nyagblɔɖila ƒe gbe me, elabena nuvɔw̃ɔla ɖesiaɖe kple dɔléla ɖesiaɖe
dina vevie be yease, “ALE AƑETƆ GBLƆ ESI.”
114 Aleke gbegbe míedina vevie be miase Esiae! Aleke gbegbe
amewo ɖona ɖe ʋu ƒe mɔ dzi nam, gblɔna be, “Va miaƒe xɔnu.
Vinyenyɔnu le nɔnɔmea ɖe me. Vinye, nye, eɖiɖi ŋutɔ. Gblɔ nya ɖeka
ko.” Aleke nate nu agblɔe hafi wòaɖo wò nu me mahã? Anye wò
ŋutɔe le egblɔm nye ma. Gake wodina vevie be woase esia be, “ALE
AƑETƆ LA GBLƆ ESI.”
115 Eyae nye ma ɖe gbe, le agbo la godo, elabena eɖo to. Eye blukɔ la
te ɖa. “ALE AƑETƆ LA GBLƆ ESI. wɔze la maɖi ƒuƒlu o, eye ami mavɔ
le goe la me o, vaseɖe gbesigbe Yehowa Mawu nagana tsi nadza ɖe
anyigba dzi.” Oo, akɔfanya kae nye esi!
116 Ewɔ tatali la. Etsɔe na nyagblɔɖila. Egatrɔ yi wɔ bubu na eya ŋutɔ
kple viaŋutsu. Eye woɖu nu heno tsi, le agbɔsɔsɔ me, le anyigba dzi.
117 Afika nusia tso? Aleke wòwɔ hafi va le afima? Mitsɔ
dzɔdzɔmenunya gblɔe nam afisi ewɔ la tso. Afika ami la tso? Aleke
wòwɔ va le goea me? Etrɔe le eme keŋkeŋ, le ŋdi sia ŋdi. Etrɔna wɔa
katã le wɔzea me, ŋdi sia ŋdi, ke eɖi ƒuƒlu. Gake ne egayi bubu ku ge



KA ƉE MAWU DZI 17

la, egali. Afika wòtso? Tsɔ Mawu ɖe Eƒe Nya la nu. Ka ɖe Mawu dzi.
Eyae nye Wɔla.
118 Ate ŋu anye be lãme gblẽ wò, ate ŋu anye be èbu wò zɔhɛwo. Tsɔ
Eyama ɖe Eƒe Nya la nu. Ka ɖe dzi Eyae nye Mawu. Blukɔ ƒe ɣeyiɣi
si li fifia la, magado blukɔ nenema gbegbe o nenye be ètsɔ Mawu ɖe
Eƒe nya nu heka ɖe dzi bena Eyae nye Mawu la.
119 Le Germania, gbeɖeka la, mekpɔ nutata aɖe, esi tsi susu me
nam. Germania nutalaa ɖe ta…nutata aɖe si—si woyɔ be “Alilikpo
Nyigba.” Eye ne èkpɔe la, le adzɔge le didiƒe la, eɖi blukɔ vɔɖ̃i
kekeake si li nàte ŋu akpɔ. Alilikpo dodo ɖeɖe ko, nenye be ele
ekpɔm tso didiƒe. Gake ne ète ɖe eŋu tututu la, atrɔ. Azu Mawudɔla
siwo le aʋala ƒom ɖe du, hele aleluya ha dzim na Aƒetɔ la. Eyata
numae blukɔwo nyena ga ɖewo me. Ne ekpɔe, le adzɔge ʋĩ la, eɖina
blukɔ kple tsizi. Gake tsɔ Mawu ɖe Eƒe Nya la nu eye naka ɖe dzi be
Eyae nye Mawu, ne nàte ɖe eŋu tututu, àva kpɔe be Mawudɔlawo ƒe
aʋlawo ko wonye le ƒoƒom ɖe du.
120 Esia gale kloe abe Abraham ene, esi woyɔe be wòatsɔ nusianu
si le esi la ana, atsɔe ɖo vɔsamlekpui dzi la. Ɖewomahĩ woyɔ wò hã
nenema, ŋdi sia. Ɖe asi le wò mɔwo ŋu. Ɖe asi le wò dzimaxɔse ŋu.
Ɖe asi le nusianu si le asiwò la ŋu. Eye emegbe la nàtsɔ Ami la kple
Nya la, ablu Esia ɖekae, atsɔ Esia da ɖe ɖokui-vɔsa ƒe vosamlekpui
dzi. Miakpɔe de dzesi be, Esia ayɔ Mawu va kpea dzi, kakaɖedzitɔe
ko abe alesi metsi tre ɖe vɔsamlekpui sia dzi ene.

Mibu eŋu kpɔ esime miado gbe ɖa.
121 Ɖe hiãhiãa ɖe le asiwò egbea? Ɖe agba ɖe le dziwò si kpe wu
xɔxɔ na wò le kodzogbe nua? Ɖe gaa mesɔgbɔ o ale be mate nu axe
wò xɔfe oa? Ɖe ɖeviwoe le afɔkpa yeye dim, evɔ ga mele asiwò naƒlee
oa? Ɖe wɔze la ɖi ƒuƒlu le aƒewò me, eye amigoe la de vɔvɔ gea? Mate
ŋu aƒle nuɖuɖu daɖi oa? Ke, le ema mea, nane mele dzi yim nyuie
oa? Ɖo Ŋku dzi be, Edo ŋugbe.
122 Ɖe èle dɔ lém, eye dɔyɔla gblɔ be ehiã dɔwɔwɔ nawòa? Ga mele
asiwò nawɔe oa? Hiãhiãa ɖe le dziwò.
123 Ɖe nènye nuvɔw̃ɔlaa? Ɖe wò hiã la kpe, esi nènya be ne Mawu
ayɔ ye, egbe la, ekema yeatsrɔ̃ mahã? Ɖe nènye megbedela si le sisim
le Mawu ŋua? Eye ènya be yenye hamea ɖe metɔ, gake yemesɔ gbe
oa? Wò ŋutɔ wò dzitinya le egblɔm na wò, bena le Nya la nu la, mèsɔ
gbe o. Eye nèle hiã me. Migana nya siawo nage dze ŋu nyigba dzi
o, kpewo me o, alo kpedziwo me o. Woage dze anyigba nyui, wɔnu
dzi dzro.
124 Ne èle dɔ lém eye nè…dɔyɔla be màgate ŋu ahaya o, eye èdo
ŋugbe na Mawu be yeasubɔe le yeƒe agbeme ŋkekewo katã me, eye

èka ɖe dzi be Enye Mawu la, va wɔ ɖe Eƒe biabiawo dzi. Ne hiãhiã ɖe
le dziwò, ɖe nawɔ gbãgbiagbã esi nado wò asi ɖe dzi ɖe Mawu gbɔ,
be nane nye hiãhiã na yea? Mawu nayra wò.

Mina miado gbe ɖa.
125 Oo, Aƒetɔ, zi alesi mele nyagblɔti sia dzi le ŋdi sia la, menya be
asi siawo ƒe ɖeke mate ŋu ado ɖe dzi esi Wò manya o, elabena Wòe
nye Mawu. Ègblɔ be, “Alo wometsɔa atsutsurɔe eve ƒlena xɔa hotsui
ewo oa? Mia tɔ vena wu atsutsurɔe geɖewo tɔ!” Aleke gbegbe Nakpɔ
amegbetɔ siwo dzɔ na ku ƒe asiwo, amesiwo ta Viwò Yesu ku ɖo la!
Zi neni wue nakpɔ woƒe asi geɖe wu alesi Nakpɔ atsutsurɔe, ne ɖe
ge ɖe anyigba le ŋdi sia! Mesusu be na…womate ŋu atsɔ atsutsurɔe
wuieve hã aƒle peni le ŋdi sia o, elabena amea deke mele wo dim
o. Azu fuɖeɖe be woaɖi wo. Gake Ènya wo dometɔ ɖesiaɖe; enya fu
ɖesiaɖe si le wo ŋuti. Ènya taɖa ɖesiaɖe si le míaƒe ta ŋu.
126 Oo, Aƒetɔ, ɖo gbedodoɖa ŋu. Na woaka ɖe dzi, ŋdi sia, bena
Ènye Mawu, eye Esia nye Wò Gbɔgbɔ. Na be alɔgblɔdɔwɔwɔ kple
atsyɔɖ̃oɖo si le egbe ŋkeke ƒe subɔsubɔ me la nage le wo ŋuti, esi
gblɔna be, “Oo, menye hame tutɔ aɖe tɔ.” Mawu, esia nabu le woƒe
susu me, fifi laa dzro. Eye le gaƒoƒo ɖeka sia dzi la, woakpɔ Agbemavɔ
me. Eye woadii eye Eƒe dɔ nawu wo vevie, be woanya nusi Mawu nye,
eye woaka ɖe dzi be Eli. Eléa Eƒe Nya me ɖe asi.
127 Hena nuvɔw̃ɔla la, na be woatrɔ dzime kaba, eye woadzra
woɖokui ɖo hena nyɔnyrɔ̃ le Yesu Kristo ƒe Ŋkɔ me. Ke Èdo ŋugbe be
Yeana Gbɔgbɔ Kɔkɔe la wo. Ègblɔ nenema, Aƒetɔ. Èléa Wò ŋugbedodo
me ɖe asi.
128 Megbedelaa ɖe li si ka ɖe dzi be Wòe nye Mawu, eye wotra mɔ la.
Na woava egbe sia dzro, elabena Ègblɔ be, “Togbɔ be miaƒe nuvɔw̃o
abiã abe ka dzĩ ene hã, wòafu abe sno ene. Ne ebiã abe nyagãdzĩ ene
la, woafu abe alẽfu ene.”
129 Eye ne amea ɖewo li le dɔ lém la, na woade dzesii dzro bena
Wòe nye Mawu. Èléa Wò Nya la me ɖe asi. Ele be Nalé Wò Nya
me ɖe asi. Elabena wotsɔ wo ɖokui ɖo anyi, kple woƒe ami, si nye
Gbɔgbɔ si le wo me esi le eme ʋum be woxɔe se. Eye, hã, kpeɖe eŋu
la, wotsɔ Nya la, Agbebolo si do go, si nye Kristo; esi wotu wɔe na
wò, le Nubabla Xoxoa me; kple le Nubabla Yeyea me, bene woafia
be Eyae nye Eyama ke etsɔ, egbe, yi ɖe mavɔmavɔ me. Na be woablu
Nya ma kple Ami, si nye Gbɔgbɔa, si le wo me la, eye woatsi tre ɖe
afɔ dzi le vɔsamlekpui dzi, agblɔ bena, “Esia katã koe le asinye, Aƒetɔ.
Metsɔe vɛ.”

Oo, aleke miadzi ɖe dzie! Aleke gbegbe esia nayɔ Blemame Mawu
va kpea dzie! Aleke gbegbe esia nana be Yehowa afɔ̃ ɖe tsitre, kple

dzi si lolo, bena, “Vi si ɖoa tom la le Asinye. Mehe dodokpɔ va edzi,
ke eɖee fia be Yelɔãm eye yeɖoa Tom. Eka ɖe dzi be Meli.” Elabena
wogblɔ ɖi bena, “Amesi tena va Mawu gbɔ la, naxɔ se be Eli, eye
Wònye teƒeɖola na amesiwo di Nɛ vivie.” Na be esia nava me dzro,
le gaƒoƒo sia me, esime míetsɔe de Asiwò.
130 Ke, azɔ, esime míegade míaƒe tawo agu la. Ke mi amesiwo nane
le hiahiãm la, mitso ɖe miaƒe afɔwo dzi, ne miedi be yewoadae ɖe…
Azɔ, ne mieka ɖe dzi be Eyae nye Mawu o la…Ne mieka ɖe dzi be
Eyae nye Mawu, si alé Eƒe ŋugbedododo me ɖe asi la, ɖeɖekpɔkpɔ,
dɔyɔyɔ, nu ɖesiaɖe ko la, ne mika ɖe dzi be Eyae nye Mawu la, mitso
ɖe miaƒe afɔwo dzi. Ne ame bubu li miedi be woado gbe ɖa ɖe eta
la, mitso ɖe miaƒe afɔwo dzi. Ne mieka ɖe dzi be Eyae nye Mawu
la, mina woanya miaƒe bibiawo le amekɔkɔeawo ƒe asaɖa me. Miawɔ
esia le esime miatso ɖe miaƒe…[Nyaƒoka la ɖi ƒuƒlu—Tala.]

“Meka ɖe dzi be Enye Mawu. Mexɔe se be Eléa Eƒe Nya la me
ɖe asi. Eye meka ɖe dzi be nye biabia la…Matsɔe de Ʋu la te fifi
laa.” Ne miewɔ esia la, mitsɔ nuvɔ̃ ɖesiaɖe de ete. Nuvɔ̃ ɖesiaɖe nye
dzimaxɔse. Ɖewomahĩ anye hametɔ, gake nuvɔ̃ ƒe nya gblɔm mele,
wò “dzimaxɔse la.” Ele gblẽm ɖi abe vɔsa ene. Ele tsɔ ge asa vɔe.
Egbɔna atsitsoga gbɔ. Ele wò dzimaxɔse la katã, tsɔ ge asa vɔe, fifia,
wò dzimaxɔse la katã. Eye naɖe asi le eŋu na Eyama, anya be Eli,
eye yeka ɖe dzi be Aɖo eŋuti. Ne ele na wò nenema la, ke kɔ asi dzi.
Minɔ nenema.
131 Aƒetɔ, Wòe nye Mawu. Woƒe Ami la kple Bli la nye si, woblu
ɖekae. Wohee va atsitsoga gbɔ, afisi Mawu ƒe dzo age adze woƒe dzi
me le (ne woka ɖe dzi vavã) eye wòafiã vɔsa ma. Wòe ava kpea dzi,
akɔ tsi ɣaɣla la ɖe edzi. Esime wòtso Dziƒo gbɔna le Dzo tasiaɖam me.
Aʋuʋu dziƒowo katã kple anyigba hã, ale be nana teƒeɖoɖo wo.
132 Esime wogale tsitre eye woƒe asiwo le yame, hefia be woxɔ
se, hetsɔ wo ɖokui, kple biabia ɖesiaɖe si le wo si la, da ɖe Wò
vɔsamlekpui dzi. Oo Dziƒo kple anyigba ƒe Mawu, Dziƒo kple anyigba
ƒe Ʋɔnudrɔl̃a, kakaɖedzitɔe la Dziƒo kple anyigba ƒe Ʋɔnudrɔl̃a awɔ
dzɔdzɔenyenye. Kakaɖedzitɔe la Alé Eƒe Nya me ɖe asi, Wò Amesi nya
amegbetɔwo ƒe dzi me, nyɔnuwo ƒe dzi, kple amesiawo ƒe dzi la.
133 Aƒetɔ Mawu, nye ŋutɔ hã mekɔ asi dzi, elabena menya bena nye
subɔsubɔdɔ la le tɔtrɔ ge azɔ. Eye mexɔe se bena Èli. Mekpɔ Wò le
tsitre le Dzo Sɔti la me le afima. [Nɔviŋutsu Branham ƒo kplɔã dzi zi
etɔ—̃Tala.] Mekpɔ esi Èle amewo ƒe dzi me dzrom. Eye Meda ƒu zi
ɖeka teti hã kpɔ o. Èdo ŋugbe sia esime Èwɔe le afima, le mɔa godo
le afii, esime Èdze dɔ siawo wɔwɔ gɔme. Eye Èkpɔ tanye le xexeame
kpeɖo, gakpee ɖo gakpee ɖo. Meka ɖe dzi be Wòe nye Mawu. Meka
ɖe esia dzi.

134 Metsɔ ɖokuinye kple amesiawo na, kple nusianu si le asinye abe
vɔsa ene la, na Wò, Aƒetɔ, hena subɔsubɔ. Megale egɔme dzem, Aƒetɔ,
hegayina ɖe xexeame. Kpe ɖe ŋunye, Oo Mawu. Nenye be nyemexɔ
Dziwò se le ɣeaɖeɣi o la, tsɔ nye nuvɔw̃o kem. Tsɔ nye dzimaxɔse la
kem. Menya be Èli, henye teƒeɖola na amesiwo dina Wò vevie la.
135 Nenema ke, meʋu tɔnyewo ƒe nuvɔw̃o me, ŋdi sia, woƒe
gbɔdzɔgbɔdzɔwo kple woƒe ɖikeke me, esime wole tsitre eye woƒe
asiwo le yame la. Meʋu woƒe nuvɔw̃o me, Aƒetɔ, kple míaƒe
gbɔdzɔgbɔdzɔwo me. Dɔ Gbɔgbɔ Kɔkɔe la ɖa ɖe mía dzi, Kple Wò
asidadaɖeamedzi ƒe Nutrenu la, be Enye Mawu. Eye Èle teƒe sia fifia
axɔ mí, eye axɔ ɖe Wò abɔwo me, agaxɔ nusianu si míebu la ƒle na
mí. Nenye míaƒe lãmesẽe la, woaɖɔe ɖo zi alafa. Nenye míaƒe luʋɔe
la, na wògatrɔ va na mí abe nusi ƒo se hele keklẽm ene, ayɔ fũ kple
Gbɔgbɔ Kɔkɔe, be woatsɔe ɖo Mawu ƒe ŋku me. Nenye dzimaxɔsee
la, na wòagatrɔ va na mí, Aƒetɔ, kple xɔse si ʋãna towo. Na esia nava
me dzro, Aƒetɔ.
136 Míexɔe se be Èle zɔ ɖem, Gbɔgbɔ Kɔkɔe la xɔ xɔ sia katã de se, le
amesiawo ƒe tame kple le woƒe dzi me. Hele wo ʋãm be woaxɔ Mawu
gbagbe la. Esiae míewɔ le Yesu Kristo ƒe Ŋkɔ me.

Nye xɔse wu mo dzi
Kpɔ Wò le ati ŋuti
Nye Ɖela gã
Xɔ nye gbedodoɖa,
Klɔ nye nuvɔw̃o ɖa,
Megana mabu mɔ
Tso gbɔwò o.

137 Mika ɖe edzia? Mixɔ esiaa? Mikɔ asi dzi, miagblɔ be, “Azɔ mexɔ
esia. Mexɔe se.”

Mele mɔ tatra vɔm̃,
Ŋɔdzi gede ƒo xlam,
Va kplɔm dedie
Klẽ nam le zã me hã
Fa kɔ nam le fu me,
Megana mabu mɔ
Tso gbɔwò o.

Mina míade míaƒe tawo to.
138 Le Gbedeasi sesẽ, klitsu sia megbe, esi nu sẽ, eye wogblɔe
yakatɔe, evɔ wònye Nyateƒe la. Eye ne miexɔe se le ɖokuibɔbɔ me be
nusi ke mibia, su mia si la, migana naneke nate mi ɖa tso mɔ dzɔdzɔe
ma dzi o. Mitɔ ɖe afima ko. Meka zi alesi megblɔ mawunyae o,

nusianu si mawɔ o, alo nusianu si amea ɖe awɔ o, makpɔ ŋusẽa ɖeke
gbeɖe o vaseɖe esime mialɔ̃ axɔe abe nusi nye mia ŋutɔ tɔ ene ko.
139 Ne miexɔ esia se kple miaƒe dzi blibo la, nusianu si miedi la, ne
mieʋu miaƒe nuvɔw̃o me la, ke Mawu tsɔ wo ke mi. Migake ɖii akpɔ
gbeɖe azɔ o. Nenye megbedela mienye la, ke wotrɔ kplɔ mi gbɔe,
ŋdi sia. Ne miehiã Gbɔgbɔ Kɔkɔe la, ekema mina woanyrɔ̃ mi le Yesu
Kristo ƒe Ŋkɔa dzi hena miaƒe nuvɔw̃o ƒe keke. Esiae nye Mawu ƒe
Nya la. Mele Etrɔ ge ɖe hamea ɖe ta o, ɖe kɔmahatsɔŋkɔa ɖe ta, alo
ɖe amea ɖeke kura ta o. Ele be wòanɔ nenema. Ele na mí be míawɔ
ɖe Eƒe biabiawo dzi, menye hame ƒe biabiawo dzi o, Eya ƒe biabiawo
dzi. Nusiae wòle be míawɔ.
140 Egblɔ be, “Xɔse ƒe gbedodoɖa la aɖe dɔléla la.” Ne èle dɔ lém la,
medo xɔse ƒe gbe ɖa ɖe tawò. Wò hã edoe ɖa le wò ŋutɔ wò dzi me.
Ke xɔ edzi se, lɔ̃ ɖe edzi, tɔ te ɖe edzi kplikpã. Ele be wòanɔ nenema
kokoko. Naneke mate ŋu aɖee ɖa o, meka alesi blukɔ ɖado la o.
141 Miagblɔ be, “Enyo, ɖeko wòwɔ abe megale dɔa lém kokoko ene.”
Eya mewɔ…Mawudɔlawo ƒe aʋalawo kɔe ƒoƒu ɖi. Evɔ. Esia nye Mawu
si le yayra ƒe nɔnɔme me. Edze na wo abe blukɔ ene. Te ɖe eŋu kpuie
ne nagalé ŋku ɖe eŋu, akpɔ ɖa be menye Mawue le afima, helé Eƒe
Nya ɖe asi o mahã.
142 Azɔ esime míaƒe ta gale to la, matrɔ subɔsubɔ la ade asi na
Nɔviŋutsu Neville, míaƒe kplɔla. 

